
Nunatsinni uumasut allallu killilimmik piniagaasut piniartortavut suleqatigalugit takornaris-

sanut akuersissutilimmik piniaqateqarsinnaanngornissaat anguniarlugu apeqquteqaat aallaa-

vigalugu oqallinnissamik siunnersuut. 

(Inatsisartunut ilaasortaq Iddimanngiiu Bianco (Agathe Fontain), Inuit Ataqatigiit) 

  

Nunatsinni piniartut aningaasarsiorneranni periarfissaasinnaasut ilaannik Iddimanngiiu Bianco 

(Agathe Fontain) oqallisissiaqarnerani Siumumit qutsavigaarput, Siumumiillu imaattumik 

oqaaseqassalluta. 

 

Nunatsinni piniakkanik annertuumik pisuussuteqarfitsinni piniartut aningaasarsiorfigisinnaasaasa 

annertusarneqarneranni iluaqutigineqarluarsinnaasumik oqalliseqataanissarput Siumumiit 

pingaartilluinnarlugu, piniakkanut taaneqartunut imatut tikkuussaqassaagut. 

 

Siullermik Tunumi Avanersuarmi Avannaani Kitaani Kujataanilu, piniartut piniakkatigut ilisima-

satik apuuttuagaat malillugit, Siumumi isumaqarpugut illersorneqarsinnaasunik akiliisitsilluni pini-

artitsisoqarsinnaaneranut periarfissarissaartoq, ukiumut pisassiissutaasartut saniatigut pisassiinikkut 

Nannunik Aarrinillu, kiisalu Tikaagullinniarnermi pisassiissutaasartut iluini periarfissaqartoq Siu-

mumiit takusinnaavarput, soqutiginnittoqartorlu ilisimallutigu annertuumik allaat akiliuteqarlutik 

Tikaagullinniarsinnaanerminnik soqutiginnittoqartoq, qamutilissorlutik tikaagullinniartartut ilaasa 

tamanna assut iluaqutigisinnaammassuk ammaanneqarsinnaanersoq misissorluarneqassasoq Siumu-

mit kissaatigaarput. 

 

Nannunut tunngatillugu nunatta Avannaani Tunumi Kujataani aammami Kitaani Nannut takus-

saajartuinnavipput, allaat inoqarfinnut takkuttarnerat nalinginnaasunngorsimalluni, oqartoqartuaa-

nnarporli sikup annikilliartornera tamatumunnga ilaatigut pissutaasoq, (immaqa) taamaassinnaavoq, 

kisiannili Avannaarsuani Tunumi Kujataanilu sikut Nannut uumaffigisaat neriniarfiilu Kalaallit 

piniartortaasa najugaqartullu malinnaaviginninneranni Nannut amerlavallaalernerannik tunnga-

veqarnissaat oqariartuutigineqartoq Siumumit tusaanngitsuusaagassaanngitsuusoq isumaqarpugut, 

taamaattumillu piniartunut pisassiissutit saniatigut tammajuitsussarsiorlutik piniartitsissutigineqar-

sinnaasunik pisassiisoqarsinnaanera Naalakkersuisunut inassutigiumavarput.  

Taamaalillutik nannunniartartortavut piniakkamik saniatigut periarfissaqalissammata aningaasatigut 

isertitsissutigisinnaasaminnik. 

 

Sakkortuumillu piumasaqaataalluni Nannunik piniartartut taakkuussasut nannunniartitsisartut, 

qangarsuaaniit piniariaaserput atorlugu, ullutsinnimi takornarianut niuernermi piumasaqaatit 

avataaniit eqqussuuppallaaqaavut, tamanna allanngortariaqarpoq, inuusaaserput eqqortoq niueru-

tigisinnaasariaqarpoq tammajuitsussarsiniartarnermi, taamaalilluni piniartunut aningaasat tamakkii-

sut tuttalissammata. 

 

Aarrit Kitaani Tunumi Avannaani Avanersuarmilu pisassiissutigineqartut iluini piniartut iluaquti-

ginninnerunissaat aningaasarsiorfigilluarnerunissaallu angussagutsigu tammajuitsussarsiutigalugu 

piniartitsisinnaaneq eqqunneqartariaqarpoq, amerlanerpaatigummi tammajuitsussaminnik piniartar-

tut niaqua annermik perusuttarpaat, taamaalilluni neqaata piniartuniit pineqarnissaa qularnar-



 

 

pallaarani tamannalu iluaqutaaginnartussaammat Siumumit ammaanneqarnissaat soqutigilluin-

narparput. 

 

Naalakkersuisut akissutaanni periarfissat ajornartutut annermik taaneqaraluartut, tatisimaneqar-

nitsinni avammut paasissutissiisarnerput sakkortusartariaqavissoq ersippoq, maniguunneq sunner-

tiinnarneq piniartut piniagaannut ilisimasaannillu qaammarsaanerunissamik annertuumik tikkuus-

sivoq. Nunarput uumasuusiviunngilaq, nunarput piniartoqarfiuvoq piniakkanillu piujuartitsinermik 

tunngaveqarluni  piniarfiujuartuusoq nunarsuarmioqatitsinnut qaammarsaassutaasarsimaqisoq suli 

annertunermik aallunneqartariaqartoq Siumumi isumaqarpugut. 

 

Aammalu tatisimaneqarnerujussuarput eqqartuleraangatsigu Naalagaaffiup ataani inissisimanerput 

tunngavigalugu illersorneqarnerluta paaserusunnartaqaaq, piniartut piniakkanik piniarnerannut 

tunngatillugu, ajoraluartumilli taamaanngitsoq oqaruma uniorpallaarunanngilaq, akerlianik piujuar-

titsinata piniartugut naak qularnanngitsumik ilisimasatuaat tassaagaluarlutik naqitanngorlugit 

allakka, aammalu ilisimatuutut taajorlutik nunatta imartattalu uumasuinik innersuussisartut piniar-

tunik assortorneqaqisut Annermik avammut saqqumilaarutigineqartarnerat allanngortariaqavissoq 

isumaqarpugut. Piniartut ilisimatusartullu ilisimasaasa oqimaaqatigiinnissaannut Naalakkersuisut 

piumassuseqarluarnissaat sakkortuumik Siumumiit kaammattuutigaarput.  

 

Kiisalu suliniaqatigiiffiit nunatsinni pissutsinik ilisimasamikkut killilerujussuarmik ilisimasaqarlutik 

saqqummiisarnerat inuiaqatigiinnut annermillu piniartut isigineqarnerannut innarliisinnaasartut 

Naalakkersuisuniit qaammarsaavigilluarneqarnissaat piumasaqarfigineqarnissaalu piumasaraarput. 

 

Naggataatigut oqallisissiaq manna nunatsinni inuusaatsitta piniarnerup tungaatigut piniariaatsit 

atorlugit aningaasarsiutaasinnaanerata piniartitsisarnikkut periarfissarsiuunnissaa tamakkiisumik 

Siumumiit taperserparput, piviusunngortinneqarnissaannillu Naalakkersuisut suliaqarsinnaappata 

ilalersuilluarumaarluta nalunaarutigereersinnaavarput.   

 

Oqallisissiaqartumut qujalluta Siumumit taamatut oqaaseqarpugut.  

 

Karl-Kristian Kruse 

Siumut 

 

 


